
Broj: S1 3 Iž 049386 24 Iž                                                                                                               
Sarajevo, 19.09.2024. godine

Sud Bosne i Hercegovine u Sarajevu, u apelacionom vijeću sastavljenom od sudija Mirsade Džindo, kao predsjednika vijeća, Zvjezdane Antonović i Redžiba Begića, kao  članova vijeća, odlučujući o žalbi Transparency international BiH-Uduženje za borbu protiv korupcije, sa sjedištem u Banja Luci, ul. Krfska 64e, koga zastupa izvršni direktor Ivana Korajlić, izjavljenoj protiv Zaključka Centralne izborne komisije Bosne i Hercegovine o obustavi postupka zbog kršenja odredbi člana 7.1 i 16.14 stav 3. Izbornog Zakona BiH broj: 05-1-07-5-1106-4/24 od 12.09.2024. godine, u nejavnoj sjednici, održanoj dana 19.09.2024. godine, donio je

R J E Š E N J E

Žalba se usvaja, poništava se Zaključak Centralne izborne komisije BiH broj: 05-1-07-5-1106-4/24 od 12.09.2024. godine i predmet vraća Centralnoj izbornoj komisiji Bosne i Hercegovine na ponovno provođenje postupka.
O b r a z l o ž e n j e


Zaključkom Centralne izborne komisije Bosne i Hercegovine broj i datum navedeni u uvodu, obustavljen je postupak pokrenut po službenoj dužnosti protiv političke stranke Savez nezavisnih socijaldemokrata-SNSD-Milorad Dodik, radi krešenja odredbi člana 7.1 i 16.14 stav 3. Izbornog zakona Bosne i Hercegovine.

Protiv ove odluke žalitelj je blagovremeno izjavio žalbu navodeći da je pobijani zaključak nije pravilan i zakonit jer je CIK BiH postupila suprotno odredba Izbornog zakona BiH i Zakona o upravnom postupku BiH. Činjenično stanje nije pravilno utvrđeno i na isto nije pravilno primjenjeno materijalno pravo, posebno što Izborni zakon svojim odredbama jasno definiše pojam preuranjene izborne kampanje, pristalice političke stranke, zabranu vođenja izborne kampanje u periodu preuranjene izborne kampanje. Nadalje CIK BiH je nepravilno doveo u vezu navode prigovora žalitelja sa navodima iz izjašnjenja političke stranke SNSD kao prijavljenih lica koji su članovi navedene političke stranke.Istče da je CIK BiH uzela u obzir isključivo činjenica da navedena politička stranka nije organizovala sporni skup, niti su štampali i platili promo materijal na tom skupu, niti su to učinili navedeni kandidati. Posebno se ističe da CIK BiH nije cijenila da li najavu voditelja programa na tom skupu i poziv prisutnima na podršku prisutnom Nikoli Šoboti kao budućem gradonačelniku, predstavlja kršenje odredbe člana 7.1 Izbornog zakona. Predlaže da se žalba uvaži i poništi pobijani zaključak i predmet vrati CIK BiH na ponovni postupak i donošenje pravilne odluke.

U odgovoru na žalbu, Centralna izborna komisija Bosne i Hercegovine predložila je da Sud predmetnu žalbu odbije kao neosnovanu. 
Žalba je osnovana.

Iz stanja spisa proizlazi da je Centralna izborna komisija Bosne I Hercegovine (u daljem tekstu CIK BiH), dana 12.07.2024. godine primila informaciju sa dokazima (promo poster, fotografije sa skupa i USB audio snimak) od strane Transparency internacional Bosna i Hercegovina, Udrženje za borbu protiv korupcije, a koja se odnosi na kršenje odredbe člana 7.1 i 16.14 stav 3. Izbornog zakona BiH od strane političke stranke Savez nezavisnih socijaldemokrata-SNSD-Milorad Dodik. U istoj je navedeno da je ta politička stranka u Banja Luci, mjesna zajednica Saračica dana 09.07.2024. godine organizovala javni skup pod nazivom „Krajiško veče“ na školskom igralištu; da je na skupu najavljeno 50 izvođača; da je na istome prisustvovao veliki broj ljudi; da su podijeljenje majice sa naslovom „Za naše doktore“ aludirajući na Vladu Đajića i Nikolu Šobota, kandidate na predstojećim Lokalnim izborima 2024. godine, kao i da je voditelj programa između ostalog pozivao prisutne na glasanje. 

Navedena informacija je od strane CIK BiH prihvaćena kao inicijativa za vođenje postupka po službenoj dužnosti u smislu odredbe člana 6.2 stav 2. i 3. Izbornog zakona BiH i ista je poslana na izjašnjenje političkoj stranci SNSD, Vladi Đajiću i Nikoli Šobotu.
Nakon provedenog postupka CIK BiH je uvidom u spis predmeta i dostavljene dokaze, te cijeći izjave političke stranke i gore navedenih lica donijela Zaključak dana 12.09.2024. godine kojim obustavlja postupak protiv političke stranke SNSD-Milorad Dodik iz razloga što nije utvrđeno da je došlo do kršenja odredbi 7.1 i 16.14 stav 3. Izbornog zakona BiH, na koje povrede je u svojoj informaciji ukazao žalitelj. 
U razlozima koji su dati za donošenje ovakvog zaključka, CIK BiH ističe da nije mogla utvrditi da su učinjenje navedene povrede, cijeneći da promo poster na kojem je najavljen događaj „Krajiško veće“ ne sadrži obilježja ni logo stranke sa kojim bi se sa sigurnošću moglo utvrditi da je navedena politička stranka organizovala skup sa ciljem vođenja izborne kampanje, jer je isti organizovalo Udruženje građana „Dobrnja“, kao i da nije utvrđeno da je politička stranka SNSD platila štampanje i distribuciju promo materijala (majce sa natpisom Sve za naše doktore) niti su ih platili Vlado Đajić i Nikola Šobot. Nadalje CIK BiH zaključuje da i same objave na facebook stranici Vlade Đajića uz fotografije, nemaju političke poruke niti sadrže obilježja političke stranke SNSD, a što je sve razlog da se obustavi postupak utvrđivanja odgovornosti političke stranke.. 
Konačno, i iz audio snimka koje CIK BiH citira, a koje ovaj sud parafrazira i u kojima se navodi : „Jedan aplauz za našeg doktora Vladu Đajića i naravno za budućeg gradonačelnika Nikolu Šobota.....Ne zaboravimo, bliže se izbori, moramo svi glasati ko jedan za našeg doktora, Nikolu Šobota, gradonačelnika budućeg“, CIK je ne ulazeći u sadržaj istih i nedovodeći ih u vezu sa članom 7.1 i 19.9 stav 2 Izbornog zakona BiH, zaključila da se postupak po inicijativi obustavi. 
Iz ovakvog obrazloženja jasno proizlazi da je CIK BiH prilikom ocjene postojanja prijavljenog prekršaja pogrešno primjenila i odredbu člana 7.1 i odredbu člana 16.14 stav 3., te potpuno pogrešno provela postupak, zaboravljajući pri tome da se navedenim odredbama propisuju dvije različite vrste prekršaja. Obje odredbe, svaka za sebe sadrže jasno propisana obilježja prekršaja iz navedenih odredba pa se pravilnim tumačenjem istih jasno može utvrditi koje radnje su dozvoljene a koje nisu, jer to zakon decidno propisuje. Isto tako ovo vijeće ukazuje kada se raspravlja o dva različita prekršaja sa različitim obilježjima, potrebno je utvrditi činjenice i dati razloge za postojanje oba prekršaja koja se stavljaju na teret političkoj stranci.

Po ocjeni ovog vijeća, žalba osnovano ukazuje na propuste učinjene u postupku ocjene i utvrđivanja odgovornosti političke stranke SNSD, iz kojih razloga je pobijani Zaključak CiK BIH poništen i primjenom odredbe člana 81. stav 2. Zakona o upravnim sporovima Bosne i Hercegovine (Službeni glasnik BiH, broj 19/02, 88/07, 83/08 i 74/10), predmet vraćen na ponovno postupanje.
U ponovnom postupku CIK BiH će voditi računa o ukazanim nepravilnostima, te će posebno cijeniti žalbene navode kojima se ukazuje na povrede odredbi 7.1 Izbornog zakona BiH, pa nakon što utvrdi potpuno činjenično stanje će donijeti pravilnu i zakonitu odluku.
                                                                                              PREDSJEDNIK VIJEĆA

                                                                                                         SUDIJA

                                                                                                 Mirsada Džindo

